
Shivastuti Narayanapanditakrita

ಶ್ರೀಶಿವಸ್ತುತೀ ನಾರಾಯಣಪಂಡಿತಕೃತ

ಶ್ರೀಗಣೇಶಾಯ ನಮಃ ..
ಸ್ಫುಟಂ ಸ್ಫಟಿಕಸಪ್ರಭಂ ಸ್ಫಟಿತಹಾರಕಶ್ರೀಜಟಂ
ಶಶಾಂಕದಲಶೇಖರಂ ಕಪಿಲಫುಲ್ಲನೇತ್ರತ್ರಯಂ .

ತರಕ್ಷುವರಕೃತ್ತಿಮದ್ಭುಜಗಭೂಷಣಂ ಭೂತಿಮತ್-

ಕದಾ ನು ಶಿತಿಕಂಠ ತೇ ವಪುರವೇಕ್ಷತೇ ವೀಕ್ಷಣಂ .. 1..

ತ್ರಿಲೋಚನ ವಿಲೋಚನೇ ಲಸತಿ ತೇ ಲಲಾಮಾಯಿತೇ
ಸ್ಮರೋ ನಿಯಮಘಸ್ಮರೋ ನಿಯಮಿನಾಮಭೂದ್ಭಸ್ಮಸಾತ್ .

ಸ್ವಭಕ್ತಿಲತಯಾ ವಶೀಕೃತವತೀಸತೀಯಂ ಸತೀ
ಸ್ವಭಕ್ತವಶತೋ ಭವಾನಪಿ ವಶೀ ಪ್ರಸೀದ ಪ್ರಭೋ .. 2..

ಮಹೇಶ ಮಹಿತೋಽಸಿ ತತ್ಪುರುಷ ಪೂರುಷಾಗ್ರ್ಯೋ ಭವಾನ್-

ಅಘೋರರಿಪುಘೋರ ತೇಽನವಮ ವಾಮದೇವಾಂಜಲಿಃ .
ನಮಃ ಸಪದಿ ಜಾತ ತೇ ತ್ವಮಿತಿ ಪಂಚರೂಪೋಚಿತ-
ಪ್ರಪಂಚಚಯಪಂಚವೃನ್ಮಮಮನಸ್ತಮಸ್ತಾಡಯ .. 3..

ರಸಾಘನರಸಾನಲಾನಿಲವಿಯದ್ವಿವಸ್ವದ್ವಿಧು-
ಪ್ರಯಷ್ಟೃಷು ನಿವಿಷ್ಟಮಿತ್ಯಜ ಭಜಾಮಿಮೂರ್ತ್ಯಷ್ಟಕಂ .

ಪ್ರಶಾಂತಮುತ ಭೀಷಣಂ ಭುವನಮೋಹನಂ ಚೇತ್ಯಹೋ
ವಪೂಂಷಿ ಗುಣಪೂಷಿತೇಽಹಮಹಮಾತ್ಮನೋಽಹಂಭಿದೇ .. 4..

ವಿಮುಕ್ತಿಪರಮಾಧ್ವನಾಂ ತವ ಪಡಧ್ವನಾಮಾಸ್ಪದಂ
ಪದಂ ನಿಗಮವೇದಿನೋ ಜಗತಿ ವಾಮದೇವಾದಯಃ .
ಕಥಂಚಿದುಪಶಿಕ್ಷಿತಾ ಭಗವತೈವ ಸಂವಿದ್ರತೇ
ವಯಂ ತು ವಿರಲಾಂತರಾಃ ಕಥಮುಮೇಶ ತನ್ಮನ್ಮಹೇ .. 5..

ಕಠೋರಿತಕುಠಾರಯಾ ಲಲಿತಶೂಲಯಾ ವಾಹಯಾ
ರಣಡ್ಡಮರುಣಾ ಸ್ಫುರದ್ಧರಿಣಯಾ ಸಖಟ್ವಾಂಗಯಾ .

ಚಲಾಭಿರಚಲಾಭಿರಪ್ಯಗಣಿತಾಭಿರುನ್ನೃತ್ಯತಶ್-

ಚತುರ್ದಶ ಜಗಂತಿ ತೇ ಜಯಜಯೇತ್ಯಯುರ್ವಿಸ್ಮಯಂ .. 6..

ಪುರಾ ತ್ರಿಪುರರಂಧನಂ ವಿವಿಧದೈತ್ಯವಿಧ್ವಂಸನಂ

ಪರಾಕ್ರಮಪರಂಪರಾ ಅಪಿ ಪರಾ ನ ತೇ ವಿಸ್ಮಯಃ .
ಅಮರ್ಷಿಬಲಹರ್ಷಿತಕ್ಷುಭಿತವೃತ್ತನೇತ್ರೋಜ್ಜ್ವಲಜ್-

ಜ್ವಲಜ್ಜ್ವಲನಹೇಲಯಾ ಶಲಭಿತಂ ಹಿ ಲೋಕತ್ರಯಂ .. 7..

ಸಹಸ್ರನಯನೋ ಗುಹಃ ಸಹಸಹಸ್ರರಶ್ಮಿರ್ವಿಧುರ್-

ಬೃಹಸ್ಪತಿರುತಾಪ್ಪತಿಃ ಸಸುರಸಿದ್ಧವಿದ್ಯಾಧರಾಃ .
ಭವತ್ಪದಪರಾಯಣಾಃ ಶ್ರಿಯಮಿಮಾಂಯಯುಃ ಪ್ರಾರ್ಥಿತಾಂ
ಭವಾನ್ ಸುರತರುರ್ಭೃಶಂ ಶಿವ ಶಿವಾಂ ಶಿವಾವಲ್ಲಭ .. 8..

ತವ ಪ್ರಿಯತಮಾದತಿಪ್ರಿಯತಮಂ ಸದೈವಾಂತರಂ
ಪಯಸ್ಯುಪಹಿತಂ ಭೃತಂ ಸ್ವಯಮಿವ ಶ್ರಿಯೋ ವಲ್ಲಭಂ .

ವಿಬುಧ್ಯ ಲಘುಬುದ್ಧಯಃ ಸ್ವಪರಪಕ್ಷಲಕ್ಷ್ಯಾಯಿತಂ
ಪಠಂತಿ ಹಿ ಲುಠಂತಿ ತೇ ಶಠಹೃದಃ ಶುಚಾ ಶುಂಠಿತಾಃ .. 9..

ನಿವಾಸನಿಲಯಾಚಿತಾ ತವ ಶಿರಸ್ತತಿರ್ಮಾಲಿಕಾ
ಕಪಾಲಮಪಿ ತೇ ಕರೇ ತ್ವಮಶಿವೋಸ್ಯನಂತರ್ಧಿಯಾಂ .

ತಥಾಪಿ ಭವತಃ ಪದಂ ಶಿವಶಿವೇತ್ಯದೋ ಜಲ್ಪತಾಂ
ಅಕಿಂಚನ ನ ಕಿಂಚನ ವೃಜಿನಮಸ್ತಿ ಭಸ್ಮೀಭವೇತ್ .. 10..

ತ್ವಮೇವ ಕಿಲ ಕಾಮಧುಕ್ ಸಕಲಕಾಮಮಾಪೂರಯನ್
ಸದಾ ತ್ರಿನಯನೋ ಭವಾನ್ವಹತಿ ಚಾರ್ಚಿನೇತ್ರೋದ್ಭವಂ .

ವಿಷಂ ವಿಷಧರಾಂದಧತ್ಪಿಬಸಿ ತೇನ ಚಾನಂದವಾನ್
ವಿರುದ್ಧಚರಿತೋಚಿತಾ ಜಗದಧೀಶ ತೇ ಭಿಕ್ಷುತಾ .. 11..

ನಮಃ ಶಿವಶಿವಾಶಿವಾಶಿವಶಿವಾರ್ಥಂ ಕೃಂತಾಶಿವಂ
ನಮೋ ಹರಹರಾಹರಾಹರಹರಾಂತರೀಂ ಮೇ ದೃಶಂ .

ನಮೋ ಭವಭವಾಭವಪ್ರಭವಭೂತಯೇ ಮೇ ಭವಾನ್
ನಮೋಮೃಡ ನಮೋ ನಮೋ ನಮಉಮೇಶ ತುಭ್ಯಂ ನಮಃ .. 12..
ಸತಾಂ ಶ್ರವಣಪದ್ಧತಿಂ ಸರತು ಸನ್ನತೋಕ್ತೇತ್ಯಸೌ
ಶಿವಸ್ಯ ಕರುಣಾಂಕುರಾತ್ಪ್ರತಿಕೃತಾತ್ಸದಾ ಸೋಚಿತಾ .

ಇತಿ ಪ್ರಥಿತಮಾನಸೋ ವ್ಯಧಿತ ನಾಮ ನಾರಾಯಣಃ
ಶಿವಸ್ತುತಿಮಿಮಾಂ ಶಿವಂ ಲಿಕುಚಿಸೂರಿಸೂನುಃ ಸುಧೀಃ .. 13..
ಇತಿ ಶ್ರೀಮಲ್ಲಿಕುಚಿಸೂರಿಸೂನುನಾರಾಯಣಪಂಡಿತಾಚಾರ್ಯವಿರಚಿತಾ
ಶಿವಸ್ತುತಿಃ ಸಂಪೂರ್ಣಾ ..

